
Á Á kāruṇyastabakaḥ caturthaḥ Á Á
bhajē bhujaṅgaśailēśa bhujāntarapariṣkriyām Á
tanayāṃ dugdhajaladhēḥ dayāmiva kṛtōdayām Á Á 4.1 Á Á
janani jīvayituṃ jagadarditaṃ

daśamukhapramukhaistridaśāribhiḥ Á
janakayajñamahījaṭharē janiṃ

kṛtavatī bhavatī kṛpayā ramē Á Á 4.2 Á Á
akaruṇā karuṇā dhruvamamba tē

kṣititalē bhavatīmavatārya yā Á
ahaha yātupurasthitivēdanāṃ

agamayajjagadārtinivṛttayē Á Á 4.3 Á Á
aviratavividhāparādhakāri -

ṇyapi mayi dēvi dayāṃ kariṣyasīti Á
janani mama bhayāturasya dhairyaṃ

janayati vāyasadānavāpadānam Á Á 4.4 Á Á
rāghavasya hṛdayaṃ sthirāghavat

vāyasaṃ prati na vāyasakramam Á
dēvi jānaki dayārasāttvayā

pādayōjanakṛtā dravīkṛtam Á Á 4.5 Á Á

abdhēḥ kanyē janani mahatāmāgasāṃ janmagēhē -
ṣvasmādṛkṣēṣvapi ca karuṇāmādadhāsi dhruvaṃ tvam Á

sākṣī tasmin yudhi daśamukhē sārasākṣi vyapētē
yātustrīṇāṃ kabalanavidhiṃ yācamānō hanūmān Á Á 4.6 Á Á

rāmastiṣṭhatu nāma yō na vidayō
jihrēti nirhētukaṃ

sugrīvaikavirōdhinaṃ kṣitisutē
saṃhṛtya taṃ vālinam Á

kāruṇyāmbunidhistvamēva niyataṃ
kḷptātmapīḍaṃ yatō

rakṣaḥstrīnikaraṃ rarakṣitha tama -
pyārdrāgasaṃ vāyasam Á Á 4.7 Á Á

guruṇā plavēna karuṇātmanā vinā
hariṇāṅkasōdari guṇāmbudhē tava Á

jananādhirōgamaraṇādivēdanā -
varuṇālayasya taraṇāya kā gatiḥ Á Á 4.8 Á Á

tvayyēvāyatatē kṛpā raghupatērdēvasya satyaṃ yatō
vaidēhi tvadasannidhau bhagavatā vālī nirāgā hataḥ Á

ninyē kāpi vadhaṃ vadhūstava tu sānnidhyē tvadaṅgavyathāṃ
kurvāṇō’pyavitaḥ patannaśaraṇaḥ kākō vivēkōjjhitaḥ Á Á 4.9 Á Á

dvipañcagrīvājñācakita samudañcanniśicara -
prapañcaprakṣiptaḥ pavanasutavālē hutavahaḥ Á

yatō jātaḥ śītastamiha bhavasantāpavivaśē
kṛpāpūraṃ svairaṃ kiratu mayi lōkāmba bhavatī Á Á 4.10 Á Á

viṣṇāvuṣṇāṃśuvaṃśaṃ gatavati vibudha -
dvēṣiśōṣāya rōṣāt

ēṣyattad yōṣidāgaḥ śatamapi kṛpayā
kṣantukāmēva nūnam Á

dhattē kanyā jananyā guṇamiti nipuṇaṃ
kiṃvadantīṃ vidantī

pūrvaṃ sarvaṃ sahāyāmudayamakuruthā
bhōgiśailēndrakāntē Á Á 4.11 Á Á

avitumiha dayā tē dēvi mārgatyaśaktān
ahamapi śaraṇārthī hanta majjan bhavābdhau Á

ghaṭanamucitamāsīdāvayōrdaivayōgāt
kalaśajaladhikanyē hātumētanna yuktam Á Á 4.12 Á Á

kāryēṣu kāraṇaguṇāḥ niyataṃ bhavantī -
tyuktiṃ satāmavitathāmavadhārayāmaḥ Á

cāndrī kalā ca bhavatī ca payōdhimadhyāt
jātē yadamba sudhayā dayayā ca śītē Á Á 4.13 Á Á

āsāditōnnatapadēṣu girīśamukhyē -
ṣvārōḍhumabjanilayē śithilābhilāṣā Á

nīcē tu mādṛśi dayārasanimnagā tē
prāptādarā pravahatītyanurūpamētat Á Á 4.14 Á Á

śauriścakāsti hṛdayēṣu śarīrabhājāṃ
tasyāpi dēvi hṛdayaṃ tvamanupraviṣṭā Á

padmē tavāpi hṛdayē prathatē dayēyaṃ
tāmēva jāgradakhilātiśayāṃ śrayāmaḥ Á Á 4.15 Á Á

nityaṃ viśvaṃ vaśayati harirnigrahānugrahābhyām
ādyē śaktiṃ vighaṭayati tē hanta kāruṇyapūraḥ Á

īṣannyūnaṃ tadiha dayitādīśitṛtvaṃ bhavatyāḥ
tacchēṣatvaṃ kathamitarathā dēvi tulyē’pi bhūmni Á Á 4.16 Á Á

vihitaṃ jahataṃ vivēkahānāt
ahitaṃ karma ca nityamācarantam Á

apayātaguṇaṃ haripriyē māṃ
kṛpayā kēvalayaiva pālayēthāḥ Á Á 4.17 Á Á

kṣaṇamapyasahāsthitau janāgaḥ
kamitā na kṣamitēti sānukampā Á

avatāradaśāsu dēvi rūpaiḥ
anurūpairanugāhasē mukundam Á Á 4.18 Á Á

galati kalitāyāsē śvāsē kaphārgalitē galē
bhramati nayanē bhrāntē svāntē yiyāsuṣu cāsuṣu Á

tvarayati dayā jantōrantōtkramē bhavatīṃ ramē
tvamapi kṛpaṇatrāṇē prāṇēśvaraṃ ca parāṅmukham Á Á 4.19 Á Á

duḥkhākrāntaṃ bhavajalanidhiṃ dustaraṃ yōgivaryaiḥ
pāpānāṃ nastaritumadhunā kā kathā lōkadhātri Á

ēvaṃ yadyapyudayati matistāvakīmabdhikanyē
dhanyē dṛṣṭvā tadapi karuṇāṃ dhairyamētyantarātmā Á Á 4.20 Á Á

tapōbhiriha yōginastava dayāmavindanta yām
akiñcanatayaiva tāmamṛtasōdari prāpnumaḥ Á

samādhipaṭavaḥ śramādanubhavanti yaddaivataṃ
tadēva yamunātaṭītarugaṇaḥ sukhēnānvabhūt Á Á 4.21 Á Á

apāraparitāpakṛdbhavatapātapāndhā vayaṃ
prapāmiva supāvanīṃ tava kṛpāmupāsīmahi Á

udañcitadhanañjayaḥ prabhurudārahētiryayā
yayāvudadhikanyakē tapanamadhyagaḥ śītatām Á Á 4.22 Á Á

kaṃsārātiprēyasi
saṃsārābdhau bhramannanāthō’ham Á

amba tava sādhvakampām
anukampānnāvamavalambē Á Á 4.23 Á Á
Á Á iti śrīmadvēṅkaṭādhvariviracitē śrīlakṣmīsahasrē kāruṇya stabakaḥ

caturthaḥ Á Á

